
	గీ.	
కానిగుణములు కలయట్టివానియందు, మంచిగుణములు పైకొని మించలేవు

సురుచిరోరునిశాకరకిరణజాల, మంజనాద్రిపైఁ బ్రసరించి యడఁగినట్లు.

	వ.	
అని మఱియును.

	చ.	
ఖలునకుఁ జేసినట్టియుపకారము విశ్రుతశబ్దజాలదు

ర్బలున కుపన్యసించినసుభాషితవర్గము మూఁగవానితోఁ

బలికినవాక్యపద్ధతులు భావమునం దనమాటపాటిగాఁ

దలపనివానికిన్ బహువిధంబుల బుద్ధులుఁ గానిపద్ధతుల్.

	సీ.	
దారుణాటవిరుదితంబుఁ జేసినయట్లు, చేరి శవంబుఁ గైచేసినట్లు

నిర్జలం బైనచో నీరజం బిడినట్లు, వట్టిచోటను విత్తు వెట్టినట్లు

సారమేయముతోఁకఁ జక్కఁ గట్టినయట్లు, చెవిటి కేకాంతంబు చెప్పినట్లు

తనరఁ జీకునకు నద్దంబుఁ జూపినయట్లు, వెలిమిడిలో నెయ్యి వేల్చినట్లు



	 







	గీ.	
చాల నవివేకి యైనట్టిజనవరేణ్యుఁ, దగిలి కొలుచుట నిష్ఫలత్వంబు సేయు

సేవకుల కెల్లభంగి విశేషబుద్ధి, నిల వివేకంబు గలరాజుఁ గొలువవలయు.

	గీ.	
మొనసి యల్లంతఁ గని ధూర్తు మ్రొక్కు లేచు, నార్ద్రహృదయుఁ డై యొసఁగు నర్థాసనంబు

బిగియఁ గౌఁగిటఁ గదియించుఁ బ్రియము వలుకు, నిషము నమితంబులోనను వెలిని గాన.

	మ.	
రవి యస్తాద్రికి నేఁగునప్పుడు విచారం బేది మత్తాళి లో

భవశేచ్ఛన్ వెసఁ బంకజోదరము దర్పం బేర్పడం జొచ్చి త

ద్వివరం బంతటఁ గమ్ముకొన్నఁ గడు నార్తిం బొందుచందాన మా

నవులుం గొందఱు మీఁ దెఱుంగ కెలిమిన్ వర్తింతు రీలాగునన్.

	వ.	
అని చెప్పి మఱియును.

	చ.	
శరనిధి దాఁట నావయును సంతమసం బడఁగింప దీపమున్

వరకరిశిక్ష కంకుశము వాయువుఁ గూర్పఁగఁ దాళవృంతమున్

వెరవునఁ జేసె బ్రహ్మ పదివేలవిధంబుల మూర్ఖచిత్తువి

స్ఫురణ మడంపలేక తలపోయుచు నిప్పుడు నున్న వాఁ డహా.

	వ.	
అని పలికిన సంజీవకుం డిట్లనియెఁ దృణాహారవ్యవహారంబునఁ బతిహితకార్యంబు

చేయునాకుఁ గాలముఖప్రవేశంబు కర్తవ్యం బయ్యె నింక నేనెక్కడిబ్రతుకు విను మని

యిట్లనియె.

	గీ.	
ఎన్న నిప్పుడు పెద్దలు పిన్న లనక, వితతమాయోపజీవితయుతులు గాన

సాధులకుఁ గీడు దలఁతురు జగతి నుష్ట్ర, మునకుఁ గాకాదు లేక మై మొనసినట్లు.

	వ.	
అనిన విని దమనకుం డక్కథ నాకెఱింగింపు మన్న సంజీవకుం డిట్లనియె.

		 ఈ పేజీలో చివరి మార్పు 14 మార్చి 2023న 01:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

